
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА НЕГОВО ДОНЕСУВАЊЕ

Во февруари 2014 година беше донесен Законот за изменување и дополнување на Кривичниот законик („Службен весник на Република Македонија“ бр.27/14) во кој беше пропишано ново кривично дело „Врбување за служба во странска војска“. Со ова кривично дело се санкционира тој што регрутира, повикува, поттикнува или на друг начин врбува граѓанин на Република Македонија во име на странска држава за служба во воена или паравоена формација или на друг начин го поврзува со таква формација, организира воена обука или транспорт на врбувани лица во странство, за што е пропишана казна затвор од една до пет години. Во ставот (2) од наведениот член е пропишано дека сторителот ќе се казни со затвор од најмалку четири години ако делото од ставот (1) на овој член е сторено во време кога во државата за која се врши регрутирање постои воена состојба или вооружен судир.

II. ЦЕЛИ, НАЧЕЛА И ОСНОВНИ ПРИНЦИПИ

Законот за изменување на Кривичниот законик се заснова врз истите начела на кои се заснова Кривичниот законик. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот за изменување и дополнување на Кривичниот законик нема да предизвика дополнителни финансиски импликации врз Буџетот на Република Македонија. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предложените законски одредби нема да предизвикаат дополнителни материјални обврски за одделни субјекти.

V. СКРАТЕНА ПОСТАПКА ЗА ДОНЕСУВАЊЕ НА ЗАКОН 

Со оглед дека не се работи за обемен и сложен закон, согласно  член 170 од Деловникот на Собранието на Република Македонија („Службен весник на Република Македонија“ 91/08 и 119/10), се предлага овој закон да се донесе по скратена постапка. 

ПРЕДЛОГ - ЗАКОН 
ЗА ИЗМЕНУВАЊЕ НА КРИВИЧНИОТ ЗАКОНИК

Член 1
Во Кривичниот законик („Службен весник на Република Македонија“ бр.37/96, 80/99, 4/02, 43/03, 19/04, 81/05, 60/06, 73/06, 7/08, 139/08, 114/09, 51/11, 135/11, 185/11, 142/12, 166/12, 55/13, 82/13, 14/14, 27/14, 28/14 и 115/14), насловот на членот 322 – а и членот 322 – а се менуваат и гласат:

„ Учество во странска војска, полиција, паравоени или параполициски формации

Член 322-а

(1) Тој што спротивно на закон создава, организира, регрутира, превезува, организира превоз, опремува, обучува или на друг начин подготвува лице или група за учество во странска војска, полиција, паравоени или параполициски формации, организирани групи или поединечно, надвор од територијата на Република Македонија,

 
 ќе се казни со затвор од најмалку пет години. 


(2) Тој што спротивно на закон на било кој начин, директно или индиректно, нуди, дава, обезбедува, бара, собира или прикрива финансиски средства, фондови, материјални средства или опрема кои целосно или делумно се наменети за извршување на делото од став (1) на овој член,


ќе се казни со затвор од најмалку пет години. 


(3) Државјанин на Република Македонија  кој спротивно на закон учествува во или се обучува од страна на странска војска, полиција, паравоени или параполициски формации, организирани групи или поединечно, надвор од територијата на Република Македонија,


ќе се казни со затвор од најмалку четири години. 


(4) Тој што спротивно на закон на собир, преку пишан текст, со аудио – визуелни снимки, преку социјалните мрежи или со било кој друг облик на комуникација повикува, со ширење или ставање на кој било друг начин на располагање на јавноста порака, или врбува или поттикнува друг на извршување на делата од ставовите (1), (2) или (3) на овој член,


ќе се казни со затвор од најмалку четири години. 


(5) Ако делото од ставовите од (1), (2), (3) или (4) на овој член е сторено врз дете, сторителот 


ќе се казни со затвор од најмалку пет години. 


(6) Тој што го сокрива извршителот на делото од ставовите (1), (2), (3), (4) или (5) на овој член, или помага во спречување на откривањето на делото или извршителот преку сокривање на средствата со кои е извршено делото, доказите или на било кој друг начин, 


ќе се казни со затвор од  една до пет години.


(7) Сторителот на делото од овој член кој ќе ги открие сторителите од ставовите (1), (2), (3), (4) или (5) на овој член,


може да се ослободи од казна.  


(8) За делото од ставот (3) на овој член нема да се казни сторителот кој има државјанство на државата во чии регуларни воени или полициски формација учествува, или кој е член на воени или паравоени формации или полициски сили под контрола на меѓународно признати влади или меѓународни организации.

(9) Обидот е казнив. 


(10) Средствата и предметите употребени за извршување на делото, се одземаат. 

Член 2
Овој закон влегува во сила осмиот ден од денот на неговото об​ја​ву​ва​ње​ во “Служ​бен вес​ник на Ре​пуб​ли​ка Македонија”.

ОБРАЗЛОЖЕНИЕ 

НА ПРЕДЛОГ -  ЗАКОНОТ ЗА ИЗМЕНУВАЊЕ 

НА КРИВИЧНИОТ ЗАКОНИК

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлогот на законот за изменување на Кривичниот законик содржи  два  члена.
Со членот 1 се менува насловот на членот 322 – а и членот 322 – а. Имено, новиот назив на ова кривично дело се предлага да биде: „Учество во странска војска, полиција, паравоени или параполициски формации“.

Во ставот (1) на овој член се санкционира тој што спротивно на закон создава, организира, регрутира, превезува, организира превоз, опремува, обучува или на друг начин подготвува лице или група за учество во странска војска, полиција, паравоени или параполициски формации, организирани групи или поединечно, надвор од територијата на Република Македонија, за што е пропишана казна затвор од најмалку пет години. 


Во ставот (2) на овој член се санкционира тој што спротивно на закон на било кој начин, директно или индиректно, нуди, дава, обезбедува, бара, собира или прикрива финансиски средства, фондови, материјални средства или опрема кои целосно или делумно се наменети за извршување на делото од став (1) на овој член, за што е пропишана казна затвор од најмалку пет години. 


Во ставот (3) е пропишано дека државјанин на Република Македонија  кој спротивно на закон учествува во или се обучува од или странска војска, полиција, паравоени или параполициски формации, организирани групи или поединечно, надвор од територијата на Република Македонија, ќе се казни со затвор од најмалку четири години. 


Со ставот (4) се санкционира тој што спротивно на закон на собир, преку пишан текст, со аудио – визуелни снимки, преку социјалните мрежи или со било кој друг облик на комуникација повикува, со ширење или ставање на кој било друг начин на располагање на јавноста порака, или врбува или поттикнува друг на извршување на делата од ставовите (1), (2) или (3) на овој член, за што е пропишана казна затвор од најмалку четири години.


Посебен став е посветен на заштитата на деца при што е пропишано дека ако делото до ставовите од (1), (2), (3) или (4) е сторено спрема дете, сторителот ќе се казни со затвор од најмалку пет години.


Исто така, во ставот (6) е пропишано дека тој што го сокрива извршителот на делото од ставовите (1), (2), (3), (4) или (5) од овој член, или помага во спречување на откривањето на делото или извршителот преку сокривање на средствата со кои е извршено делото, доказите или на било кој друг начин, ќе се казни со затвор од  една до пет години.


Во ставот (7) е дадена погодност за сторителот на делото од овој член кој ќе ги открие сторителите од ставовите (1), (2), (3), (4) или (5), за што е предвидено дека може да се ослободи од казна.  


Во ставот (8) е пропишано дека за делото од ставот (3) нема да се казни сторителот кој има државјанство на државата во чија регуларна воена или полициска формација учествува, или кој е член на воени или паравоени формации или полициски сили под контрола на меѓународно признати влади или меѓународни организации. Со овој став е исклучена одговорноста на лица кои учествуваат, меѓу другото, и во воени или паравоени формации или полициски сили под контрола на меѓународно признати влади или меѓународни организации. Во оваа категорија спаѓаат и приватни компании кои контрактираат со меѓународно признати влади или меѓународни организации.

Во ставот (9) од овој член е пропишано дека обидот е казнив. 


Во ставот (10) е пропишано дека средствата и предметите употребени за извршување на делото, се одземаат. 

Со членот 2 се уредува влегувањето во сила на законот.

II.  МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во Кривичниот законик нема да предизвикаат потреба од измени на други закони.  

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со предложениот закон ќе се зајакне казнената политика во пропишувањето на казните. 

ОДРЕДБА ОД КРИВИЧНИОТ ЗАКОНИК  КОЈА СЕ МЕНУВА
(„Службен весник на Република Македонија“ бр. 37/96, 80/99, 4/02, 43/03, 19/04, 81/05, 60/06, 73/06, 7/08, 139/08, 114/09, 51/11, 135/11, 185/11,142/12, 166/12, 55/13, 82/13, 14/14, 27/14 и 28/14)

Врбување за служба во странска војска

Член 322-а
(1) Тој што регрутира, повикува, поттикнува или на друг начин врбува граѓанин на Република Македонија во име на странска држава за служба во воена или паравоена формација или на друг начин го поврзува со таква формација, организира воена обука или транспорт на врбувани лица во странство, 

ќе се казни со затвор од една до пет години.

(2) Сторителот ќе се казни со затвор од најмалку четири години ако делото од ставот (1) на овој член е сторено во време кога во државата за која се врши регрутирање постои воена состојба или вооружен судир.

